ՏԵՂԵԿԱՆՔ ՀԻՄՆԱՎՈՐՈՒՄ

 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ՖՐԱՆԿՈՖՈՆԻԱՅԻ ՄԻՋԵՎ ՖՐԱՆՍԵՐԵՆԻ ԼԵԶՎԱԲԱՆԱԿԱՆ ԾՐԱԳՐԻ ՆԱԽԱԳԾԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

2008թ-ին Ֆրանկոֆոնիայի միջազգային կազմակերպության ասոցիացված անդամ դառնալուց ի վեր Հայաստանը վճռականորեն ներգրավվել է ֆրանկոֆոն ընտանիքում իր լիարժեք և ամբողջական ինտեգրմանն ուղղված գործընթացում: 2011թ-ի նոյեմբերի 25-ին ՀՀ Նախագահի կողմից ներկայացվել Հայաստանի Հանրապետության դիմում-հայտը` Ֆրանկոֆոնիայի միջազգային կազմակերպության լիիրավ անդամի կարգավիճակ ձեռք բերելու վերաբերյալ: 
Հայաստանի լիիրավ անդամակցությունը Ֆրանկոֆոնիային բացում է Ֆրանսիայի հետ ապագա համագործակցության մի նոր դաշտ, որն ավելի կխորացնի երկու երկրների միջև առկա ամուր հարաբերությունները: Ֆրանկոֆոնիայի միջազգային կազմակերպությանը Հայաստանի պատկանելության առավելությունն է այն, որ այդպիսաով Հայաստանը ստանում է մուտք դեպի 56 անդամ պետություն ունեցող միջազգային կառույց, որտեղ գոյություն ունեն համերաշխության մեխանիզմներ` գործող ի շահ անդամ պետությունների: Ֆրանկոֆոնիայում իր ներկայությամբ Հայաստանն իր տրամադրության տակ ունի նաև միջազգային ամբիոն, որտեղ բացակայում են Ադրբեջանն ու Թուրքիան, ինչը կարող է օգտակար լինել ազգային շահին վերաբերող հարցերի առնչությամբ քաղաքական բնույթի աջակցություններ ստանալու համար: Ֆրանկոֆոնիային իր պատկանելությունն, ի վերջո, Հայաստանին կտա մուտք դեպի աշխարհագրական տարածքներ, որտեղ ֆրանկոֆոնիան ներդրված է, ինչպիսիք են Աֆրիկան և Ասիան, և թույլ կտա, այսպիսով, խրախուսել քաղաքական, տնտեսական, մշակութային և առևտրական համագործակցային հարաբերությունները այն պետությունների հետ, որոնց հետ Հայաստանն ունի քիչ կամ բացարձակապես չունի կապեր: 
 Հաշվի առնելով վերոնշյալը, Ֆրանկոֆոնիայի միջազգային կազմակերպության լիիրավ անդամ դառնալու ուղղությամբ ձեռնարկված քայլերի հաջողության համար բոլոր պայմանները ստեղծելու նպատակով, Հայաստանը նախաձեռնել է Ֆրանկոֆոնիայի հետ մշակել լեզվաբանական ծրագիր` ցույց տալով այսպիսով իր կամքը Ֆրանկոֆոնիայի հանդեպ իր հանձնառությունը ամրագրելու միասնական գործունեության մեջ: 

ՀՀ կառավարության հավանությունը ստանալուց հետո Ֆրանկոֆոնիայի և Հայաստանի Հանրապետության միջև Ֆրանսերենի լեզվաբանական ծրագիրը կստորագրվի ՀՀ ԱԳ նախարար, Ն.Գ. պարոն Էդվարդ Նալբանդյանի և Ֆրանկոֆոնիայի գլխավոր քարտուղար, Ն.Գ. պարոն Աբդու Դիուֆի կողմից 2012թ-ի հոկտեմբերի 12 և 13-ին Կինշասայում (Կոնգոյի Դեմոկրատական Հանրապետություն) կայանալիք պետությունների և կառավարությունների ղեկավարների գագաթաժողովի ժամանակ, որի ընթացքում Հայաստանը կդառնա Ֆրանկոֆոնիայի միջազգային կազմակերպության լիիրավ անդամ: 

